
PENYU BELIMBING MENDARAT BUAT KALI KEEMPAT,
70 TELUR DISELAMATKAN

TERENGGANU, 1 Oktober 2026 — Jabatan Perikanan Malaysia melalui Pusat Konservasi dan
Penerangan Penyu (TCIC) Rantau Abang merekodkan pendaratan keempat Penyu Belimbing
(Dermochelys coriacea) di Terengganu hari ini, dengan 70 biji telur berjaya diselamatkan. Ini
menjadikan keseluruhan 265 biji telur daripada empat sarang berjaya dipindahkan untuk tujuan
perlindungan dan pengeraman sejak 1 September lalu.

Ketua Pengarah Perikanan, Dato’ Haji Adnan bin Hussain, berkata empat pendaratan yang
direkodkan dalam tempoh sebulan itu menunjukkan masih terdapat Penyu Belimbing yang kembali
mendarat di pesisir Terengganu, sekali gus memerlukan usaha pemantauan dan pengurusan
sarang yang berterusan.

“‘Empat pendaratan yang direkodkan sepanjang September hingga awal Oktober ini merupakan
perkembangan yang bermakna dalam usaha pemuliharaan Penyu Belimbing di Terengganu. Yang
penting, telur yang berjaya diselamatkan kini berada dalam pengurusan yang terkawal bagi
memberikan peluang kelangsungan hidup yang lebih baik.

“‘Namun, pemuliharaan tidak hanya bergantung kepada pengurusan sarang. Perlindungan
kawasan pendaratan, pemantauan berterusan dan kerjasama masyarakat, khususnya komuniti
setempat serta nelayan, amat penting bagi memastikan spesies ini terus mempunyai peluang
untuk kembali mendarat dan membiak di perairan kita,” katanya.

Pendaratan pertama direkodkan pada 1 September di Pantai Pasir Putih, Marang, dengan 44 biji
telur, diikuti pendaratan kedua pada 13 September di Pantai Rantau Abang yang menghasilkan 81
biji telur. Dalam kedua-dua kejadian itu, penyu induk tidak ditemui ketika pemeriksaan dijalankan.

Pendaratan ketiga pula direkodkan pada 22 September di Pantai Kuala Abang, dengan 70 biji telur.
Penyu induk berjaya ditemui dan diukur oleh pegawai pemuliharaan, dengan panjang karapas 215
sentimeter dan lebar karapas 115 sentimeter.

Terbaharu, pendaratan keempat berlaku di Pantai Jambu Bongkok pada awal pagi ini selepas
penyu berkenaan ditemui oleh seorang nelayan kira-kira jam 4 pagi.

Maklumat penemuan diterima TCIC Rantau Abang pada kira-kira jam 5.30 pagi sebelum kerja
menggali sarang dijalankan pada jam 6 pagi. Sebanyak 70 biji telur berjaya dikeluarkan dan
dipindahkan ke tapak pengeraman TCIC Rantau Abang, manakala pemeriksaan di lokasi
merekodkan kelebaran jejak penyu kira-kira 2.17 meter.

Kesemua empat sarang berkenaan kini berada di bawah pengurusan pemuliharaan TCIC Rantau
Abang. Telur dipindahkan ke tapak pengeraman dan ditanam semula pada kedalaman antara 80
hingga 100 sentimeter bagi menyediakan keadaan yang hampir dengan sarang semula jadi.

Tempoh pengeraman dianggarkan antara 55 hingga 70 hari, bergantung kepada suhu pasir dan
keadaan sarang. Berdasarkan tempoh tersebut, telur daripada sarang pertama dijangka menetas
antara 26 Oktober hingga 10 November 2026, sarang kedua antara 7 hingga 22 November, sarang
ketiga antara 16 November hingga 1 Disember, manakala sarang keempat antara 25 November
hingga 10 Disember 2026.

Pemantauan terhadap keadaan setiap sarang akan dilaksanakan secara berkala oleh TCIC
Rantau Abang sehingga proses penetasan selesai.

Menurut Dato’ Haji Adnan, usaha pemuliharaan Penyu Belimbing memerlukan kesinambungan
antara pemantauan saintifik, pengurusan sarang, penguatkuasaan dan penglibatan masyarakat.

“Jabatan akan terus memperkukuh pemantauan dan pengurusan pemuliharaan penyu. Pada masa
yang sama, peranan masyarakat juga sangat penting. Sekiranya menemui penyu yang mendarat,
jangan diganggu atau disentuh dan segera laporkan kepada Jabatan Perikanan supaya tindakan
sewajarnya dapat dilaksanakan,” katanya.

Jabatan Perikanan Malaysia turut mengingatkan orang awam bahawa penyu dan telurnya
dilindungi di bawah peruntukan undang-undang berkaitan. Orang ramai tidak dibenarkan
mengganggu, menyentuh, memburu atau mengambil penyu dan telurnya.

Di bawah Enakmen Penyu Terengganu 1951 (Pindaan 2021), kesalahan berkaitan pemilikan,
penjualan, jual beli telur atau gangguan terhadap penyu boleh dikenakan denda antara RM50,000
hingga RM250,000 serta penjara sehingga satu tahun atau kedua-duanya sekali, tertakluk kepada
peruntukan yang berkuat kuasa.

Sehubungan itu, Jabatan menyeru komuniti nelayan, penduduk setempat dan orang awam supaya
segera melaporkan sebarang pendaratan atau penemuan penyu kepada Jabatan Perikanan
Malaysia bagi membolehkan tindakan perlindungan dan pemuliharaan dilaksanakan dengan
segera.

Kerjasama semua pihak penting bagi memastikan kawasan pendaratan terus dilindungi dan usaha
pemuliharaan Penyu Belimbing di Terengganu dapat diteruskan secara berterusan.

- TAMAT -

Pautan gambar :
https://drive.google.com/drive/u/O/folders/15yKuOwtrAgXSi9vNOCmObfcghsxoxJj5

Dikeluarkan oleh:

UNIT KOMUNIKASI KORPORAT

Ibu Pejabat, Jabatan Perikanan Malaysia
Wisma Tani, Putrajaya

E-mel : ukk@dof.gov.my

